
Reykjavík, 8. ágúst 2025 
 

 
Umsögn um áform um gerð frumvarps til laga  um Netöryggisstofnun Evrópu (ENISA) og 
netöryggisvottunarkerfi upplýsinga- og fjarskiptatækni vöru, þjónustu og ferla 
 
Advania Ísland ehf. (Advania) vísar til boðs Innviðaráðuneytis um þátttöku vegna áforma um frumvarp 
til laga um Netöryggisstofnun Evrópu (ENISA) og netöryggisvottunarkerfi upplýsinga- og 
fjarskiptatækni vöru, þjónustu og ferla sem innleiðingu reglugerðar (ESB) nr. 2019/881 sem felld hefur 
verið inn í EES samninginn. Advania styður heilshugar við markmið reglugerðarinnar um að efla 
netöryggi í Evrópu og að byggt sé undir traust á starfsemi upplýsingatækni á Íslandi en Advania vill þó 
árétta að ekki megi ganga lengra í umfangi en nauðsynlegt er og ítrekar mikilvægi þess að löggjöfin sé 
einföld og skýr. 
 
Eins og kemur fram í áformunum er markmið með lagasetningunni að auka netöryggisstig, 
netviðnámsþol og traust íslenskra upplýsinga- og fjarskiptatæknivara, upplýsinga- og 
fjarskiptatækniþjónustu og upplýsinga- og fjarskiptatækniferla. Að mati Advania er mikilvægt að 
tryggja að frumvarpið taki tillit til smæðar landsins og hafi ekki neikvæð áhrif á samkeppnishæfni 
íslenska markaðarins á erlendri grundu eða möguleika íslenskra fyrirtækja til nýsköpunar og þróunar á 
alþjóðlegum vettvangi. 
 
Eitt af markmiðum reglugerðar ESB nr. 2019/881 er að koma á fót samræmdu evrópsku vottunarferli. 
Við teljum mikilvægt að vottunarferlið verði valkvætt, sbr. 56. gr. reglugerðarinnar, til að koma í veg 
fyrir íþyngjandi íhlutun á frjálsum markaði. Að sama skapi er mikilvægt að tryggja að skýrt sé 
nákvæmlega hvers konar þjónusta fellur undir vottunarferli samkvæmt reglugerðinni og að 
skilgreiningar og kröfur séu í samræmi við annað regluverk, t.a.m. NIS2 tilskipunina og DORA 
reglugerðina til að koma í veg fyrir ósamræmi. Að því marki sem það er mögulegt ætti að taka tillit til 
framkvæmdar viðurkenndra vottana, s.s. ISO27001, til að draga úr tvíverknaði.  
 
Á þessu stigi málsins eru ekki fyrirliggjandi nægar upplýsingar til að Advania geti tekið frekari afstöðu 
til einstakra breytinga sem tíundaðar eru í áformunum. Advania óskar eftir að náið samstarf verði haft 
við Advania og aðra hagaðila áður en frumvarpsdrögin verða lögð fram. 
 
Fulltrúar Advania lýsa sig reiðubúna til frekara samtals um þetta mál hvenær sem er. 
 

 
 

Virðingarfyllst, 
f.h. Advania Ísland ehf. 

 
 

Hildur Sif Haraldsdóttir, lögfr. 


